
۱۳ جون ، ۲۰۰۱ء
جناب عبدالستار
وزیر خارجه، حکومت پاکستان
اسلام آباد
محترم عبدالستار صاحب!
السلام عليكم ورحمة الله!
امید ہے کہ آپ ایمان اور صحت کی بہترین حالت میں ہوں گے۔
میں حال ہی میں برطانیہ سے واپس آیا ہوں اور تقریباً تین ہفتے تک یہاں قیام کروں گا۔ کشمیر
پر ہونے والی حالیہ پیش رفت کے تناظر میں اپنے کچھ خیالات اور تحفظات سے آپ کو آگاہ کرنا چاہتا
ہوں اور اسی مقصد کے لیے خط لکھ رہا ہوں۔
دہلی میں متعین ، اپنے ہائی کمشنر اشرف جہانگیر کے چند حالیہ بیانات سے میں بہت پریشان ہوا ہوں اور اسی طرح جہادی قوتوں کے متعلق غیر ذمہ دارانہ تبصروں پر بھی مجھے پریشانی ہے۔ لیکن اسی مہینے کے دوران، کشمیر کے متعلق آپ کے بیانات بہت ٹھوس ، درست اور صحیح سمت میں دیے گئے ہیں۔ چیف ایگزیکٹو کے چند بیانات میں جس لچک کا اشارہ دیا گیا تھا، آپ کی جانب سے اس کی وضاحت سے بھی معاملہ بہتر ہوا ہے تاہم میرا خیال ہے کہ کشمیر جیسے اہم موضوع پر بیان دیتے وقت پاکستانی قیادت کو محتاط انداز اختیار کرنا چاہیے۔ مجھے امید ہے کہ چیف ایگزیکٹو صاحب بھی لچک دکھانے کے ممکنہ میدان کے بارے میں واضح طور پر جانتے ہوں گے اور اس پر قائم رہیں گے، وگر نہ لچک تباہ کن
بھی ہو سکتی ہے۔
میرا خیال ہے کہ تین بڑے دباؤ ہیں جن کی وجہ سے بھارت کشمیر کے متعلق مذاکرات کی جانب

بڑھ رہا ہے۔ پہلی وجہ اور دباؤ کشمیر کی اندرونی صورت حال اور اس امر کا نسبتا زیادہ ادراک ہے کہ وہاں اپنائی جانے والی تمام سابقہ حکمت عملیاں ناکام ہو چکی ہیں ۔ ایسا لگتا ہے کہ چند نئے اقدامات زیر غور ہیں، اگر چہ ممکن ہے کہ ابتداء میں اس سے عوام کو بھٹکا نا مقصود ہو۔ اس سے یہ تاثر ملتا ہے کہ بھارت یہ پیغام دینے کے لیے تیار ہے کہ کشمیر سے متعلق عملی اقدامات کی گنجائش موجود ہے اگر چہ ابھی تک کسی ٹھوس پیش رفت کے آثار نظر نہیں آتے ۔ بھارت کا خیال ہے کہ اس پہل کاری (Initiative) سے اسے اندرونی طور پر در پیش دباؤ کو کم کرنے میں مدد ملے گی ۔ مقبوضہ کشمیر میں جہادی اور سیاسی دباؤ اور عوام کی (بھارت سے ) مکمل لاتعلقی ایک حقیقت ہے اور محسوس ہو رہا ہے کہ یہ نکتہ اب بھارت کے فوجی اور سیاسی فیصلہ سازوں کی سمجھ میں آنے لگا ہے۔
دوسری وجہ، کچھ بین الاقوامی دباؤ ہے، اگر چہ ابھی تک بہت کمزور سا ہے تاہم تبدیل شدہ عالمی منظرنامہ، ہماری نیوکلیئر صلاحیت اور اس کے ساتھ ساتھ ہماری معاشی کمزوری بھارت اور پاکستان دونوں پر رفتہ رفتہ بڑھتے دباؤ کی اہم وجہ ہیں۔ مجھے یہ خوف ہے کہ یہ دباؤ بھارت کی نسبت پاکستان پر
زیادہ ہے تا ہم یہ پریشانی بھارت کے لیے بھی ہے۔
تیسری وجہ، میں محسوس کرتا ہوں کہ اب، غالباً پچھلے پچاس برسوں میں پہلی مرتبہ، بھارت کی رائے عامہ میں بے چینی کے کچھ آثار پائے جاتے ہیں۔ جو اگر چہ کچھ گروہ بندیوں کی بناء پر بھی ہیں،
جن کے پیچھے شاید کسی پائیدارحل کی حقیقی خواہش نہ ہو۔
ای تناظر میں واجپائی ۔ مشرف بات چیت بھی ہونے والی ہے۔ میں آپ کو اپنے اندازے کے بارے میں آگاہ کرنے میں کوئی باک محسوس نہیں کروں گا کہ اگرچہ برف پگھلنے کا عمل شروع ہوتا محسوس ہوتا ہے تاہم مجھے آغاز میں کوئی اہم رکاوٹ عبور ہوتی (Breakthrough) نظر نہیں آتی ۔ ابھی بہت سا راستہ طے کرنا باقی ہے۔ بھارت ابھی تک ایسے با مقصد مذاکرات کے لیے تیار نظر نہیں آتا جو اس مسئلے کے منصفانہ اور طویل المیعاد حل پر منتج ہو اور اسی طرح ہمیں بھارت کے فوری مقاصد

کو سامنے رکھتے ہوئے اور اپنے طویل المیعاد مقاصد کے حصول کے لیے حکمت عملی ترتیب دینا ہوگی۔ یہ دو طرح کی دو ٹوک حکمت عملیوں کی متقاضی ہے۔ ہمیں فوری نتائج حاصل کرنے کے پھندے میں نہیں پھنسنا چاہیے۔ بھارت کی تازہ ترین کارروائیوں کا جائزہ لیا جائے تو پتہ چلتا ہے کہ اس نے کشمیر کو تقسیم کرنے کی کوشش کی لیکن اس میں کامیاب نہیں ہوا۔ اس کے بعد اس نے کشمیری عوام اور خاص طور پر آل پارٹیز حریت کانفرنس کو تقسیم کرنے کی کوشش کی ( اور ابھی تک کر رہا ہے ) پھر حریت کانفرنس کے اندر دھڑے بندی کی کوشش کی تاکہ تحریک آزادی کو بالکل بنیادی سطح پر نقصان پہنچایا جائے یہاں بھی وہ ناکام ہو گئے ۔ انہوں نے فائر بندی کا ڈرامہ رچا کر رائے عامہ کو گمراہ کرنے کی کوشش کی لیکن بے سود۔ اب ایک طرف انہوں نے جہادی قوتوں کے خلاف دباؤ بڑھا دیا ہے اور دوسری طرف پاکستان کے ساتھ مذاکرات کا دروازہ کھول رہے ہیں۔ میرا خیال ہے کہ ان کا پہلا اور اصل مقصد اندرونی اور بیرونی دباؤ کو کم کرنا ہے اور دوسرا اور زیادہ اہم مقصد پاکستان اور کشمیری عوام میں دوریاں پیدا کرنا ہے۔ بھارت یہ پیغام دینا چاہتا ہے کہ بھارت اور پاکستان، کشمیری عوام اور ان کے نمائندوں کو فیصلہ سازی میں شامل کیے بغیر مسئلہ کشمیر کا حل نکال سکتے ہیں۔ اگر خدانخوستہ، پاکستانی قیادت اس جال میں پھنس جاتی ہے تو یہ تحریک آزادی کے لیے انتہائی نقصان دہ ہو گا۔ لگتا ہے کہ بھارت یہی فوری مقصد حاصل کرنا چاہتا ہے اور وہ اس مسئلے کے کسی با مقصد حل کی جانب نہیں
بڑھ رہا۔
میری رائے میں، ہماری پوزیشن یہ ہونی چاہیے کہ ہم مذاکرات کے لیے تیار ہیں بلکہ آگے بڑھ کر کرنے کے لیے تیار ہیں بشرطیکہ بنیادی مسئلے پر بات کی جائے اور بنیادی مسئلہ یہ ہے کہ جموں اور کشمیر کے لوگوں کو یہ حق حاصل ہے کہ وہ اپنے مستقبل کے بارے میں آزادانہ طور پر فیصلہ کر سکیں اور یہ امر مطالبہ کرتا ہے کہ کشمیری عوام کے نمائندوں کو مذاکرات کے عمل اور حتمی فیصلہ سازی ہر دو عمل میں شریک کیا جائے۔ میں تو یہ بھی کہوں گا کہ پاکستانی وفد میں آزاد جموں و کشمیر کے منتخب نمائندے بھی شامل ہونے چاہیں۔ آل پارٹیز حریت کانفرنس کی نمائندگی اور بیرون ملک سے جموں و کشمیر کی

تحریک آزادی کی نمائندگی بھی اس وفد میں ہو۔
اگر بھارت اس وفد کو تسلیم کرنے سے انکار کرتا ہے تو اس سے بھارت کا اصل چہرہ کھل کر وفد سامنے آجائے گا اور پاکستان اور جموں وکشمیر کے عوام کے درمیان مشکلات، پریشانیاں اور دوریاں پیدا کرنے کا ان کا اصل مقصد سبوتاژ ہو جائے گا۔ اور اگر ہم بھارت کو اس سمت لانے میں کامیاب ہو جاتے ہیں تو یہ کامیابی کی جانب اہم سنگ میل ہوگا۔ عالمگیر سطح پر بھی یہ پیغام جائے گا کہ کشمیر ایک متنازعہ مسئلہ ہے اور اس مسئلے کی اصل روح یہ ہے کہ جموں اور کشمیر کے عوام کو ان کا حق خودارادی نہیں دیا جارہا۔ یہی وہ واحد راستہ ہے جس پر چل کر ہم اپنے اصل مقاصد کو حاصل کر سکتے ہیں۔ ان شاء اللہ اندرونی طور پر ہمیں جو بھی معاشی پریشانیاں لاحق ہوں، سیاسی طور پر ہم بہت مستحکم حالت میں ہیں، حق خود ارادیت بنیادی مسئلہ ہے۔ UN چارٹر، NAM چارٹر اور اب آئرلینڈ سے لے کر مشرقی تیمور تک دنیا میں ہونے والے حالیہ واقعات بھی ، لوگوں کے حق خودارادیت کو تسلیم کرنے کی تائید کرتے ہیں۔ یہی ہمارا بھی بنیادی مطالبہ رہنا چاہیے اور اس بنیاد پر ہمیں مذاکرات کے خاتمے کا خوف بھی نہیں ہونا چاہیے۔ دونوں ہی صورتوں میں یہ ہمارے لیے فائدہ مند ہوگا۔ اگر ہم کامیاب ہو گئے تو ہم صحیح سمت میں بڑھ رہے ہوں گے اور یہ اس بات کا بھی مظہر ہوگا کہ پاکستان اور جموں وکشمیر کے عوام کے موقف میں مکمل آہنگی ہے۔ اگر مذاکرات ناکام ہو گئے تو اس کی ذمہ داری بھارت پر عائد ہوگی جیسا کہ پچھلے تمام نا کام مذاکرات اور اقوام متحدہ اور بین الاقوامی پیش قدمیوں کی ناکامی کا معاملہ رہا ہے۔ حال ہی میں یوایس سٹیٹ ڈیپارٹمنٹ کی جانب سے کچھ دستاویزات شائع ہوئی ہیں جن میں بعض بہت مفید معلومات ہیں جو صدر لنڈن جانسن کی بھارت کے بارے میں ( منفی) رائے ظاہر کرتی ہیں جو اس نے کشمیر کے معاملے پر تکبر ، دھو کے اور ہٹ دھرمی کے طور پر اختیار کیں ۔ کشمیری
عوام کے ساتھ ہماری یک جہتی مزید مضبوط ہوگی اور تحریک آزادی کو بھی چلا ملے گی۔
مجھے یہ بھی یاد کروانے دیجیے کہ (الف) ثالثی کی طرف کوئی بھی قدم اٹھانا، (ب) سرحدوں

کے تعین میں کوئی مفاہمت قبول کرنا ، ( ج ) اعتماد سازی کے اقدامات (CBM's) میں کوئی گڑ بڑیا نرم سرحدوں کو قبول کرنا ، بہت مہلک ہوگا۔ اسی طرح خود مختار کشمیر بھی تباہی کی ایک اور ترکیب ہے۔ اگر ہم یہ تسلیم کرتے ہیں کہ اپنے مستقبل کا فیصلہ کرنا کشمیریوں کا حق ہے تو اس کا پہلا مرحلہ پاکستان اور بھارت میں سے کسی ایک کو پسند کرتا ہے۔ انہوں نے بھارت کے ساتھ رہنے کا مزا تو پہلے ہی چکھ لیا ہے اب جموں اور کشمیر کے لوگوں کے لیے حقیقت پسندانہ آپشن پاکستان ہی رہ جاتا ہے۔ اب یہ ہمارے خلوص کا امتحان ہے کہ ہم جموں اور کشمیر کے لوگوں اور دنیا پر یہ واضح کر دیں کہ پاکستان اپنے اس موقف پر مضبوطی سے قائم ہے کہ آئین کی دفعہ ۲۵۷ کے تحت ہم جموں اور کشمیر کے عوام کی فیصلہ کردہ شرائط کے مطابق کشمیر کے پاکستان کے ساتھ تعلقات کے لیے تیار ہیں۔ اس مرحلہ پر تین آپشنز کو متعارف کروانے کی کسی کوشش کا سادہ سا مطلب یہ ہوگا کہ سرحد کے دونوں اطراف مسلم ووٹ کو تقسیم کر دیا جائے اور لوگوں کے ووٹ کے ذریعے بھارت وہ جواز حاصل کر لے جو وہ گذشتہ ۵۴ سالوں میں حاصل نہیں کر سکا۔ میں پاکستانی قیادت کو بھی اس بات سے خبردار کرنا چاہتا ہوں کہ وہ اس مرحلہ پر لوگوں کی توقعات کو ابھارنے سے احتراز کرے۔ ایوب خان نے معاہدہ تاشقند کے موقع پر یہی غلطی کی تھی اور پھر آخری دن کی پسپائی کے بعد اس کا کڑوا پھل کھانا پڑا تھا۔ جیسا کہ آپ کئی مواقع پر نشاندہی بھی کر چکے ہیں کہ شملہ معاہدہ تو مجبوری کے تحت ہوا تھا۔ اپنی موجودہ معاشی صورت حال کے باوجود، وقت ہمارے ساتھ ہے۔ یہ یقیناً اعصاب کی جنگ ہے اور جو اپنے اعصاب پر قابورکھے گا، وہ جنگ جیت جائے گا۔ ہمیں آہستہ روی لیکن مستقل مزاجی سے چلنا چاہیے۔ اپنی امیدوں کو بہت بلند نہ کریں نہ مبالغہ آرائی سے کام لیں۔ دباؤ کو برداشت کریں۔ مقبوضہ کشمیر کے اندر دباؤ بڑھا ئیں۔ ممکن ہے کہ معاملات آگے چلنا شروع ہو جائیں۔ اگر ہم شملہ معاہدہ اور اعلان لاہور کی بھول بھلیوں میں کھو گئے تو
کسی بات کا آغاز ہی نہ ہو سکے گا۔
۳۲۱

TM



وزیر خارجہ عبدالستار کے نام خط
پاکستان کو اپنے اصولی موقف پر قائم رہنا چاہیے۔ ہمیں کشمیر کی تحریک آزادی کا ساتھ دینا چاہیے۔ ہمیں کشمیری عوام کے مزاج کو پڑھ لینا چاہیے۔ جی۔ ایم - لون اور شبیر شاہ کسی قابل قدر حلقے کی کوئی حمایت حاصل نہ کر سکے۔ پاکستان کو بزعم خود کشمیریوں کے حق کی ، جو انہی کا ہے، ذمہ داری نہیں سنبھال لینی چاہیے۔ ہم ان کی قسمت کا فیصلہ نہیں کر سکتے ۔ اصولا یہ غلط بات ہے، بطور حکمت عملی یہ بدترین ہے ہمیں کشمیری لوگوں کو اپنے ساتھ لے کر چلنا چاہیے۔ ہماری منزل مشتر کہ ہے، یہ انہیں اپنے ساتھ شامل کر کے اور ساتھ لے کر چلنے کی متقاضی ہے نہ کہ انہیں نظر انداز کر کے چلنے کی ۔ ہم ان کے حق کا مطالبہ لے کر تو بھارت کا سامنا کر سکتے ہیں لیکن کشمیریوں کی طرف سے ان کے معاملات کا فیصلہ خود نہیں کر سکتے جیسا کہ بھارت کی یہ خواہش ہے کہ ہم ایسا کریں یا ایسا ظاہر ہو کہ ہم ایسا کرنے کے لیے تیار ہیں۔
اپنا خط ختم کرنے سے پہلے میں آپ کے سامنے ایک اور نکتہ لانا چاہتا ہوں ، میں آپ کے اُس بیان سے بہت مایوس ہوا ہوں جس میں آپ نے اس مسئلے پر پاکستانی عوام اور قیادت سے مشورہ کرنے کی ضرورت نہ ہونے کا اظہار کیا ہے۔ اگر حکومت ان سے رابطہ اور مشورہ کرنے کی پوزیشن یا موڈ میں نہیں ہے ( جو اگرچہ بے حد غلط ہے ) تو چپ رہے اور کہہ دے کہ اس مسئلے پر قومی اتفاق رائے موجود ہے۔ دیکھیے بھارت کیا کر رہا ہے۔ واجپائی فائر بندی اور مذاکرات پر اپوزیشن پارٹیز سے رابطہ کر رہا ہے۔ ایسے اہم مسئلہ پر قومی مشاورت کی ضرورت سے ہم کیوں انکار کریں۔ اگر حکومت فیڈ ریشن یا انتقال اقتدار یا بجٹ اور قرضوں میں کمی جیسے معاملات پر ہر طرح کی رائے رکھنے والے عوامی رہنماؤں کو بلاسکتی ہے تو کشمیر اس سے کہیں زیادہ اہم مسئلہ ہے جس پر جموں و کشمیر کے ۱۳ ملین
لوگوں سمیت ایک قوم کی قسمت کا انحصار ہے۔ خدارا، ان معاملات پر تو محتاط اور ہوشیار رہیے۔
مجھے امید ہے کہ جس کھلے پن سے میں نے اپنے خیالات کا اظہار کیا ہے، آپ برا نہیں منائیں گے۔ یہ باہمی احترام پرمبنی ہمارے تعلقات ہی کی وجہ سے ہے جو [ سابق صدر جنرل ضیاء الحق کے

گھر پر ہونے والی ہماری پہلی ملاقات کے بعد سے ہمارے درمیان رہے جب آپ فارن سیکرٹری تھے اور اس کے بعد IPS میں ہونے والی بے تکلف گفتگو میں بھی ہیں، اسی بناء پر میں آپ کو بے تکلفی تگوئیں سے یہ لکھ رہا ہوں۔ میں اب بھی محسوس کرتا ہوں کہ کم از کم کشمیر کے معاملے پر ہمارا موقف ایک ہی ہے۔ میں یہ امید اور دعا کرتا ہوں کہ آپ اپنی بہترین کوشش کر سکیں کہ مذاکرات درست سمت میں آگے بڑھیں اور ہماری قیادت بھارت کے بچھائے ہوئے جال میں نہ پھنس جائے ، جیسا کہ ماضی میں ہوتا رہا ہے۔
میں کشمیر پر لکھے گئے اپنے کچھ تازہ مضامین بھی ساتھ ارسال کر رہا ہوں وہ آپ کے علم میں ضافہ تو نہیں کریں گے لیکن یہ یاد دہانی اور باہمی تبادلہ خیالات کے لیے مفید ثابت ہوں گے۔ ذاتی طور پر نیک تمناؤں کے ساتھ
آپ کا مخلص
پروفیسر خورشید احمد
(انگریزی سے ترجمہ از منزہ صدیقی)
۳۲۳

وزیر خارجہ عبد الستار کا جوابی محط
وزیر خارجہ عبد الستار کے نام خط
اسلام آباد
۲۳ جون ۲۰۰۱ء
جناب پروفیسر خورشید احمد
السلام عليكم !
No. FMO - 2/2/2001
آپ کے ۱۳ جون کے خط اور اس تجزیے کے لیے شکریہ جو آپ نے ہمارے صدر اور بھارت
،
کے وزیر اعظم کے درمیان آئندہ ہونے والی ملاقات کے محرکات اور امکانات کے حوالے سے تحریر کیا ہے۔ میں نے آپ کے خیالات کو توجہ اور احترام کے ساتھ پڑھا ہے۔
صدر صاحب کے دورہ بھارت سے پہلے سیاسی شخصیات سے مشورہ کرنے سے متعلق میرے
بیان پر آپ نے جو نکتہ اٹھایا ہے ، وہ درست ہے۔ در اصل سوال پوچھے جانے کے دن تک اس موضوع
پر پالیسی کے لیے گفتگو یا فیصلہ نہیں ہوا تھا۔
(انگریزی سے ترجمہ)
۳۲۴
آپ کا مخلص
عبدالستار



۲۶ جنوری ۲۰۰۲ء
جنرل پرویز مشرف
صدر، اسلامی جمہوریہ پاکستان
ایوان صدر اسلام آباد ۔
جناب جنرل پرویز مشرف صاحب!
السلام علیکم ورحمۃ اللہ !
میں آپ کا شکر گزار ہوں کہ آپ کے ملٹری سیکرٹری بریگیڈیئر آصف ملک صاحب نے فون پر
مجھ سے لیسٹر، برطانیہ میں رابطہ کیا اور درخواست کی کہ میں کشمیر کمیٹی میں شامل ہو جاؤں ۔ مجھے افسوس ہے کہ میں کچھ ذاتی اور چند دوسری وجوہات کی بنا پر یہ ذمہ داری قبول نہیں کر سکا۔ پچھلے دو سال سے میری صحت کچھ اچھی نہیں ہے اور میں زیادہ تر وقت برطانیہ میں بغرض علاج گزار رہا ہوں ۔ بین الاقوامی سفر کرنا میرے لیے بہت مشکل ہو چکا ہے اور میں پاکستان میں بمشکل ہی کچھ وقت گزار پاتا ہوں ۔ الحمد للہ، جتنا کچھ کردار میں ادا کر سکتا ہوں ، وہ قلم کے ذریعے ادا کرنے کی کوشش کر رہا ہوں۔ بنیادی وجہ یہی تھی ، جس کی بنا پر میرا خیال تھا کہ میں یہ ذمہ داری احسن طریقے سے ادا نہیں کر
پاؤں گا۔
تاہم کچھ دوسری وجوہات بھی تھیں جن کی بنا پر میرا ضمیر مجھے یہ ذمہ داری قبول کرنے پر مانع ہے۔ محترم قاضی حسین احمد صاحب، امیر جماعت اسلامی پاکستان کو مسلسل نظر بند رکھا گیا ہے اور ملک میں حکومت اور اسلامی طاقتوں کے مابین کھچاؤ کی کیفیت ہے۔ اس تناظر میں، میں اس کمیٹی میں شامل ہونے کا کوئی اخلاقی جواز نہیں پاتا۔ مزید برآں، میں گزشتہ ۲۰ برسوں میں درجنوں ہی کمیٹیوں میں، جن میں کم از کم تین کشمیر کمیٹیاں بھی شامل ہیں، کام کر چکا ہوں، میرا احساس ہے کہ رقم ، وقت اور
۳۲۵

کوششوں کے کثیر خرچ کے باوجود عملا ان کا کام بہت کم رہا ہے۔ الحمد للہ، میں اپنے طور پر، اپنی بہترین کوشش کر رہا ہوں کہ مسئلہ کشمیر کے لیے کچھ کروں اور اپنے آخری سانس تک کرتا رہوں گا۔ میں کشمیر کے موضوع پر لکھے گئے اپنے چند مضامین آپ کو بھجوا رہا ہوں ، اگر آپ ذاتی طور پر انہیں نہ بھی دیکھ پائیں تو بھی میری درخواست ہوگی کہ آپ اپنے معاونین میں سے کسی کو کہیں کہ وہ آپ کو ان کے متعلق آگاہی دے دیں۔ آپ کے کندھوں پر بہت بھاری ذمہ داری ہے ۔ ہم سب اپنے ضمیر، اپنی قوم، تاریخ اور سب سے بڑھ کر اللہ بحانہ و تعالیٰ کے سامنے جوابدہ ہیں۔ میں صرف دعا کرتا ہوں کہ اللہ آپ کو آپ کی ذمہ داری ایمانداری اور حوصلہ مندی کے ساتھ ادا کرنے کی توفیق عطا
فرمائے۔
میں چند چیزوں پر بہت پریشان ہوں جو پاکستانی میڈیا میں آرہی ہیں اور حکومتی ایوانوں سے بھی اس کی گونج سنائی دے رہی ہے۔ سب سے پہلے پاکستان کی سمجھ اس صورت میں تو آتی ہے اگر یہ پاکستان کے نظریے اور تصور کے حقیقی تناظر میں ہو، مسلم امہ میں پاکستان کا مقام اور _ امت اور پاکستان_ دونوں کے لیے ہی فکرمندی۔
جہاں تک کشمیر کا تعلق ہے، کشمیر، پاکستان ہے۔ خدا نہ کرے، اگر کشمیر ہاتھ سے جاتا ہے، پاکستان کا وجود ہی خطرے میں پڑ جائے گا۔ ایسا صرف جغرافیائی اور معاشی بنا پر نہیں ہے، جس کی اہمیت اپنی جگہ پر ہے اور جو پاکستان کی معاشی بقا کے لیے انتہائی ضروری ہے، معاشی پہلو کے بارے میں تو کچھ کہنے کی ضرورت ہی نہیں ہے۔ مسئلے کے اخلاقی ، نظریاتی، سیاسی اور دفاعی پہلو زیادہ اہمیت کے حامل ہیں۔ مجھے امید ہے کہ آپ کے پالیسی ساز اس بات کے بارے میں اچھی طرح سے جانتے ہیں اور انہیں کوئی ابہام نہیں ہے کہ "سب سے پہلے پاکستان ہی کا تقاضا ہے کہ ہم کشمیر کاز کے ساتھ اپنی وفاداری اور غیر متزلزل طرف داری کا مظاہرہ کریں۔ ہمیں اس بارے میں محتاط رہنا چاہیے کہ ہماری جانب سے کوئی ایسا غلط اشارہ نہ جائے جو مقبوضہ کشمیر میں جاری تحریک مزاحمت کو نقصان




تحریک آزادی کشمیر: بدلتے حالات اور پاکستان کی پالیسی
پہنچائے ۔ یہ ہمارے مقصد کے لیے انتہائی مہلک ثابت ہو سکتا ہے۔
اس چیلنج سے عہدہ برآ ہونے کے لیے پختہ عقیدے، ثابت قدمی ، صبر اور حکمت کی ضرورت ہے۔ بھارتی مقبوضہ کشمیر میں جاری مسلمانوں کی قومی تحریک مزاحمت، ہماری طاقت کا اصل ذریعہ ہے، اور سب سے اہم کارڈ بھی ہے جو ہم بین الاقوامی برادری کے سامنے استعمال کر سکتے ہیں۔ مجھے دنیا کے دیگر ممالک کے متعلق کوئی خوش فہمی نہیں ہے، تاہم ہمیں جموں اور کشمیر کے باسیوں کے حق خودارادیت کے لیے ہر ممکنہ کوشش کرنی چاہیے۔
اس وقت بھارتی فوجی مداخلت کا خطرہ حقیقی ہے اور اسے نظر انداز نہیں کیا جاسکتا۔ اصل مسئلہ، کشمیر کے مسئلے کے علاوہ، علاقے میں اپنی بالا دستی قائم کرنے کی بھارتی حکمت عملی ہے۔ اس کی فوجیں ہماری سرحدوں پر صف بستہ ہیں، فوجی حکمت عملی کی اپنی کچھ حدود ہوتی ہیں۔ آپ اس خطرے کی حدود سے، میری نسبت زیادہ اور بہتر واقف ہیں۔ تا ہم ایک سوشل سائنٹسٹ کی حیثیت سے، میری سوچی کبھی رائے یہ ہے کہ بھارت لائن آف کنٹرول یا بین الاقوامی سرحدوں کی خلاف ورزی نہیں کر سکتا۔ وہ ہم پر دباؤ ڈالنے کے لیے کسی بھی حد تک جاسکتے ہیں، اور اس طاقت کے اظہار کے ذریعے، اپنی خواہش کے مطابق کچھ حاصل کرنے کی کوشش بھی۔ یقینا یہ ایک خطر ناک کھیل ہے۔ کم از کم چار
وجوہات ایسی ہیں جن کی بنا پر میں اس بات کا قائل ہوں کہ وہ جنگ نہیں کریں گے۔ پہلی اور بنیادی وجہ، دو ایٹمی طاقتوں نے کبھی ایک دوسرے سے جنگ نہیں کی ہے اور نہ ہی وہ ایسا کر سکتی ہیں۔ یقینی باہمی تباہی ایک دوسرے کی یقینی حفاظت کی ضمانت بھی ہے۔ سد جارحیت ( ڈیٹرنس ) اس کا نام ہے۔ ہم یہ بات جانتے ہیں اور بھارت بھی یہ بات جانتا ہے۔ اور اگر ہم جنگ کے لیے واقعی تیار ہیں، تو بھارت ہمیں دھمکانے کے ایک خاص مقام سے آگے نہیں جاسکتا۔ امریکہ بھارت تعلقات اور ان کی پس پردہ چالوں پر میرے اپنے تحفظات ہیں، اور امریکہ کے دانستہ یا نادانستہ ہاتھ ہونے کے بارے میں بھی مجھے شکوک ہیں۔ یہ ہماری برداشت آزمانے کا ایک کھیل لگتا

ہے۔ ایک بہت خطر ناک کھیل تاہم یہ ایک مشق ہی ہے عمل نہیں ہے۔ مجھے یقین ہے کہ اس تناظر میں موثر ڈیٹرنس ( دفاعی صلاحیت) ہی کافی رہے گی ، ان شاء اللہ۔ لیکن میں یہ سمجھتا ہوں کہ سفارتی محاذ پر پاکستان کو بہت زیادہ کام کرنے کی ضرورت ہے۔ ہمارا کمزور ترین محاذ یہی سفارتی محاذ ہے۔ ہم دنیا کے سامنے بی جے پی ( بھارتیہ جنتا پارٹی) کا اصل چہرہ نہیں لا سکے۔ ہم کشمیر کے مسئلے اور وہاں ڈھائے جانے والے بھارتی مظالم کو بھی دنیا کے سامنے نہیں لا سکے۔ ہم عالمی ذرائع ابلاغ حتی کہ ریڈ کراس اور ریلیف ایجنسیز کو بھی مقبوضہ کشمیر میں نہیں لا سکے ۔
دوسری وجہ، عددی اعتبار سے بھارت سے برابر نہ ہونے کے باوجود، اللہ کے فضل سے پاکستان آرمی ایک زبر دست طاقت ہے۔ ہمارا اپنی فوج پر پختہ یقین ہے اور بھارت اور ساری دنیا یہ جانتی ہے کہ پاکستان کی صورت حال افغانستان یا فلسطینی اتھارٹی جیسی نہیں ہے۔ پاکستانی فوج کے بلند حو صلے (Morale)، اس کے اللہ پر ایمان اور اس کی شاندار پیشہ ورانہ تربیت نے اسے ایک زبر دست دفاعی قوت بنا دیا ہے۔ یہ بھی ایک حقیقی دفاعی پہلو ہے۔
تیسری وجہ یہ کہ جموں و کشمیر میں ہندوستانی فوج ایک حوصلہ ہاری ہوئی فوج (Demoralized force) ہے۔ یہ ایک بے کار کام میں الجھی ہوئی ہے۔ یہ وہاں کی مقبول عوامی تحریک کو ظلم وتشدد کا ہرحربہ اور ہر طریقہ آزمانے کے باوجود، دبانے میں ناکام رہی ہے۔ نفسیاتی طور پر یہ ایک شکست خوردہ فوج ہے۔ یہ محض خیالی بات نہیں ہے بلکہ ناقابل تردید شہادتوں کی بنیاد پر قائم شدہ ایک حقیقت ہے۔ میں نے جموں و کشمیر میں تعینات فوجیوں کے گھر والوں کے درجنوں ایسے خطوط پڑھے ہیں، جو بھارتی ذرائع ابلاغ میں شائع ہوئے ہیں اور جن میں ان کے گھر والوں نے اپنے اپنے خاندان کے سربراہ کی طویل غیر حاضری کے، ان کے گھریلو معاملات اور خاص طور پر ان کے بچوں پر پڑنے والے بُرے اثرات کے متعلق لکھا ہے۔ گزشتہ اٹھارہ ماہ میں کم از کم ے ے ایسے واقعات ہوئے ہیں جہاں بھارتی فوجیوں نے اپنے افسروں کے خلاف بغاوت کی ہے اور اپنے ہی

بڑوں کے خلاف ہتھیار اٹھائے ہیں۔ فوج کو چھوڑنے کی شرح بھی بہت زیادہ ہے۔ کم از کم چار بھارتی چیفس آف سٹاف نے سب کے سامنے یہ اعتراف کیا ہے کہ کشمیر کی بغاوت کو فوج کے ذریعے ختم نہیں کیا جا سکتا۔ انہوں نے اس کے سیاسی حل کی جانب اشارہ کیا ہے۔ کشمیر میں موجود بھارتی فوج، اس مایوس اور زخم خوردہ نفسیاتی کیفیت کے ساتھ ، براہ راست لڑائی مول نہیں لے سکتی۔
آخری وجہ، بھارتی فوجوں کی پوزیشن بڑی ہی خطرے میں گھری ہوئی ہے کیونکہ وہ سامنے کے محاذ پر پاکستان آرمی کا مقابلہ کریں گے اور ان کی پشت پر جموں وکشمیر کے اندر سے [ عوام اور ] مجاہدین ہوں گے۔ بھارتی قیادت کسی بھی ایڈونچر کی صورت میں ان دو گنا خطرات سے واقف
ہے۔
وہ یقیناً اس منظر نامے سے خوفزدہ ہوں گے۔ کوئی وجہ نہیں ہے کہ اس صورت حال میں ہمارے لیے جو مواقع ہیں ہمیں ان کا ادراک نہ ہو۔ یہی وجہ ہے کہ جنگ کے خطرے کا حقیقی جنگ میں بدل جانا محض بعید از قیاس بات ہی ہو سکتی ہے۔ تاہم یہ خطرہ حقیقی ہے لیکن زیادہ اہم بات یہ ہے کہ یہ اعصاب کا امتحان ہے۔ یہی اصل کھیل ہے۔ اعصاب کی جنگ میں وہی فتح پاتا ہے جس کا ایمان زیادہ مضبوط ہو اور جس میں قوت برداشت زیادہ ہو۔ میرا خیال ہے نپولین نے یہ کہا تھا کہ میدان جنگ سے پہلے جنگیں اذہان میں لڑی اور جیتی جاتی ہیں۔
میں اپنی ناقص رائے میں، چند تجاویز پیش کروں گا، جن کو کشمیر پالیسی وضع کرتے اور اس پر عمل پیرا ہوتے وقت سامنے رکھا جا سکتا ہے۔
ا۔ ہمیں ہمیشہ اس مسئلے کا سیاسی حل تلاش کرنے اور تنازعات کو پُر امن ذرائع سے حل کرنے کے لیے اقدامات کرنے چاہیں۔ جنگ کا آغاز کرنے والے کے طور پر، دنیا کے سامنے، بھارت کا چہرہ جانا چاہیے۔ اس معاملے میں مجموعی طور پر آپ کے اقدامات اب تک درست
جانب ہیں۔

- دو طرفیت (Bilaterism) محض ایک پھندہ اور دھوکہ ہے ۔ یہ ہم پر مسلط کیا گیا تھا ۔ اور ہم ان زنجیروں سے خود کو مکمل طور پر آزاد نہیں کرا سکے۔ اس چیز سے دور ہٹنا ہمارے مفاد میں ہے اور ہمیں اس معاملے کو دوطرفہ کے بجائے بین الاقوامی بنانا چاہیے۔ چیزیں اس جانب بڑھ رہی ہیں اور ہمیں بین الاقوامی فلیش پوائنٹ کے طور پر اس مسئلے کو زیادہ سے زیادہ اجاگر
کرنا چاہیے۔
-۳- سیاسی بات چیت اور اس کے ساتھ ساتھ سفارتی محاذ ہمارا اصولی موقف ہے اور اسے ہی سامنے بھی رہنا چاہیے۔ بین الاقوامی تعلقات کی حالیہ تاریخ سے جو سبق بآسانی سیکھا جاسکتا ہے وہ یہ ہے کہ بات چیت کرنے والے ایک فریق نے جب بھی اپنے اصولی موقف سے انحراف کیا ہے اور اپنے مسئلے کے بنیادی نظریے سے، کوئی فائدہ حاصل کرنے کی خاطر ، پیچھے ہٹا ہے، تو اس کا نقصان ہی ہوا ہے۔ کشمیر پر ہمارا اصولی موقف یہ ہے:
(الف) کشمیر ایک متنازعہ علاقہ ہے۔
(ب) یہ کہ بھارت سے الحاق ایک دھو کہ تھا جس کا کوئی جواز نہیں اور (ج) یہ کہ جموں اور کشمیر اقوام متحدہ کی قراردادوں کے مطابق اپنے مستقبل کا فیصلہ کریں
گے۔
۔ اقوام متحدہ کو ان قرار دادوں سے فرار حاصل کرنے کا کوئی حق نہیں پہنچتا۔ دو قوموں کے مابین کوئی بھی معاہدہ، جس کی اقوام متحدہ کے نمائندوں نے بھی توثیق کی ہو، ایک بین الاقوامی معاہدہ ہے، جسے بین الاقوامی قانون کا تحفظ حاصل ہے۔ اقوام متحدہ کے سیکرٹری جنرل کو بھی کوئی حق نہیں کہ وہ اس کی اہمیت کم کرے۔ اقوام متحدہ کی قرار دادوں کو، جن کی تعداد ۱۹۴۸ء سے لے کر ۱۹۹۸ء تک درجن بھر سے بھی زیادہ ہے، انہیں تعبیر کے مسلمہ اصولوں کے مطابق نمایاں کیا جانا چاہیے اور ان کی وضاحت کی جانی چاہیے۔ بنیادی مسئلہ ایک ہی ہے اور وہ ہے

جموں وکشمیر کے لوگوں کا حق خودارادیت اور اس بارے میں اضافی قوانین موجود ہیں جو وضاحت کرتے ہیں کہ اس مقصد کا حصول کیسے کیا جا سکتا ہے۔ ہمیں اقوام متحدہ کی قراردادوں کو نظر انداز کرنے ، یا ان کی اہمیت کم کرنے کی غلطی نہیں کرنی چاہیے۔ وقت گزرنے سے بین الاقوامی معاہدے اور قوانین کبھی متروک نہیں ہوتے ۔
- گذشتہ ۴۰ سالوں میں، کشمیر کے بنیادی مسئلہ کوحل کیے بغیر اعتماد سازی کے اقدامات (CBMS)، تجارتی امور پر بات چیت، MFN اور اسی طرح کے دوسرے اقدامات ناکام رہے ہیں۔ معاہدہ تاشقند سے لے کر معاہدہ کالا ہور تک ہم اپنی مرضی سے یا مجبورا اسی راستے کو اختیار کیے ہوئے ہیں اور اس کا کوئی نتیجہ برآمد نہیں ہوا۔ یہ محض ایک بھول بھلیاں ہے۔ بنیادی مسئلے پر بات چیت کرنے کے بعد ہی دیگر مسائل حل ہو سکتے ہیں۔ ہمیں فلسطینیوں کے ساتھ کیے گئے کیمپ ڈیوڈ اور اوسلو معاہدوں سے سبق سیکھنا چاہیے۔ مسائل حل کرنے کے تدریجی یا جزوی نقطۂ نظر کو یکسر مسترد کر دینا چاہیے، یہ کرنے کی بات ہی نہیں ہے۔ ممکنہ بات ایک مکمل حل ہو سکتا ہے۔ صرف اسی صورت میں ہم مسئلہ کشمیر اور ان دوسرے مسائل کو، جو بھارت کے ساتھ ہمارے تعلقات کے بگاڑ کا باعث ہیں، حل کر سکتے ہیں۔ کیمپ ڈیوڈ اور اوسلو معاہدوں میں فلسطینیوں نے بنیادی مسئلے کو ملتوی کرنے کی حامی بھر لی اور انہیں ایک تدریجی حل کی یقین دہانی کروائی گئی۔ اس کا نتیجہ یہ ہوا کہ ہمیشہ ان سے یہ توقع کی گئی کہ وہ کسی بھی چیز کی امید رکھے بغیر ہمیشہ زیادہ سے زیادہ دینے کے لیے تیار رہیں۔ اس چیز نے انہیں بہت بری حالت میں دھکیل دیا۔ اس حماقت سے بچنا بہت ضروری ہے۔ ہماری حکمت عملی ایک مکمل حل کی ہوئی
چاہیے نہ کہ تدریجی حل کی۔ چاہے اس میں جتنا بھی وقت لگ جائے۔
آخری بات یہ کہ ہماری اصل طاقت جموں و کشمیر کی تحریک آزادی ہے۔ ہمیں وہاں کے مسلمانوں کو یہ اعتماد دیتے رہنا چاہیے کہ ہم انہیں کبھی تنہا نہیں چھوڑیں گے۔ انہیں امید کا دامن ہاتھ

سے نہیں چھوڑنا چاہیے اور پاکستان کی حمایت کے بارے میں پر یقین رہنا چاہیے۔ ہم پر ان کا اعتماد کسی صورت کم نہ ہو۔ واحد چیز جو بھارت اور بالآخر پوری دنیا کومسئلہ کشمیر کا حل تلاش کرنے پر آمادہ کرے گی وہ مقبوضہ کشمیر میں مزاحمت کا تسلسل ہے۔ سیاسی اور عسکری پہلوؤں اور مزاحمت کے تمام دائروں میں توازن ہونا چاہیے۔ ان دائروں کے مابین کچھ مجھوتا بھی ہوتا ہے لیکن بنیادی پہلو اس قومی مزاحمت کا جاری رہنا ہے۔ بھارت اسے خاموش کرانے پر تلا بیٹھا ہے اور اس جانب کئی اقدامات بھی کیے گئے ہیں۔ ہمیں بہت احتیاط کے ساتھ اپنے کارڈ کھیلنا ہوں گے۔ اس لیے یہ بہت ضروری ہے کہ کوئی ایسی چیز جو اس تحریک کو کمزور کر دے یا اشارتا بھی کوئی ایسا کام جو جموں وکشمیر کے لوگوں کو غلط پیغام پہنچائے ، اس سے بچنا چاہیے کیونکہ یہ بہت تباہ کن ہوسکتا ہے۔ گذشتہ برسوں میں (۱۹۸۷ء-۲۰۰۱ء) جموں اور کشمیر میں جو کچھ حاصل کیا گیا ہے وہی ہمارا قیمتی ترین اثاثہ ہے اور اسے
کھونا نہیں چاہیے۔
میں جموں و کشمیر کے مظلوم لوگوں سے رابطے میں رہا ہوں۔ میں آپ کو یہ یقین دلا سکتا ہوں کہ آگ اور خون کی بارش کے باوجود ان کے حوصلے بلند ہیں۔ مقبوضہ کشمیر میں ہر شہید کا جنازہ ایک ریفرنڈم بن چکا ہے۔ دہشت کے باوجود، ہزاروں مرد، خواتین اور بچے ہر جنازے کے لیے آتے ہیں۔ یہ مزاحمت کا بہت بڑا اظہار ہے۔ مجھے یقین ہے کہ اگر پاکستان سے وابستہ ان کی امید ماند نہیں پڑتی تو ان کی جدو جہد جاری رہے گی۔ اس تحریک کو محض جنگی نقطۂ نظر سے نہیں دیکھا جانا چاہیے۔ مثالیت پسندی (Idealism) بھی اتنی ہی ضروری ہے جتنی حقیقت پسندی (Realism) ۔ دونوں کو ساتھ ساتھ چلنا چاہیے اور میں آپ کو یقین دلاتا ہوں یہ میری دیانت دارانہ معروضی اور حقیقت پر مبنی رائے ہے جو اس جدو جہد میں شریک لوگوں سے براہ راست رابطے کی بنیاد پرمبنی ہے۔
ختم کرنے سے پہلے میں ایک نکتہ اور اٹھانا چاہتا ہوں: بھارت ملک میں اور ملک سے باہر جو پرو پیگنڈا کر رہا ہے، اس میں وہ مذہبی پہلو پر بہت زور دے رہا ہے جسے وہ مشترکہ بنا کر پیش کر رہا ہے۔

میرے خیال میں ، ہماری توجہ لوگوں کے حق خود ارادیت پر ہونی چاہیے۔ یہ مسئلہ صرف وادی کشمیر کا نہیں ہے، جو تقریباً سو فیصد مسلم آبادی کا علاقہ ہے۔ یہ بھارتی منافقت ہے کہ ایک جانب تو وہ مذہبی پہلو کا رونا روتے ہیں جب کہ دوسری جانب جموں کو ہندو کا اور لداخ کو بدھ مت کا علاقہ کہتے ہیں ۔ ہم چاہتے ہیں کہ پوری ریاست کو جمہوری اصولوں کی بنیاد پر حق خودارادیت ملنا چاہیے جو اقوام متحدہ کے چارٹر، اقوام متحدہ کی قراردادوں، انڈین آزادی ایکٹ اور بھارتی قیادت کے پاکستان، جموں و کشمیر کے لوگوں اور دنیا بھر سے کیے گئے وعدوں کے مطابق ہے۔ لیکن ہمیں بھارت کو یہ اجازت نہیں دینی چاہیے کہ وہ جموں کو ہندو اکثریت اور لداخ کو بدھ مت اکثریت کا علاقہ بنا کر پیش کرے۔ یہ بات حقائق کے بالکل منافی ہے۔ جموں کے چھ میں سے تین اضلاع مکمل طور پر مسلم اکثریت رکھتے ہیں جب کہ باقی تین اضلاع میں بھی مسلمانوں کی ایک معقول تعداد موجود ہے۔ لداخ کے ایک ضلع میں مسلمان اکثریت میں ہیں اور صرف ایک ضلع میں بدھ مت کے پیرو کاراکثریت میں ہیں اور وہ بھی بھارت کے ساتھ تعلق نہیں رکھنا چاہتے۔ میں چاہوں گا کہ ہماری وزارت خارجہ اس پہلو پر کچھ کام کرے اور انڈین پرو پیگنڈے کو دنیا کے سامنے لائے۔ جموں کے تقریبا ۷۰ اور لداخ کے تقریباً ۴۰ فیصد علاقوں میں مضبوط سیاسی اور مسلح عسکری مزاحمت موجود ہے۔ ہمیں اس مزاحمت کو محض 'وادی کا مسئلہ نہیں بننے دینا چاہیے۔
میں اتنی طوالت پر معذرت خواہ ہوں، لیکن میرا خیال ہے کہ یہ میری ذمہ داری تھی کہ کم از کم اپنے خیالات تو آپ تک پہنچاؤں میں کشمیر کمیٹی میں شامل ہونے کے لیے آپ کی خواہش کا شکریہ ادا کرتا ہوں۔ میں کمیٹی میں تو کام نہیں کر پاؤں گا لیکن کم از کم مجھے یہ اطمینان تو ہوگا کہ قومی کشمیر پالیسی بنانے کے لیے جن امور کو میں درست سمجھتا ہوں ، وہ میں نے آپ تک پہنچا دیے ہیں۔ آپ کے کندھوں پر بڑی بھاری ذمہ داری ہے۔ میں اللہ سے یہ امید رکھتا ہوں اور دعا کرتا ہوں کہ وہ کشمیر اور دنیا بھر میں کہیں بھی اس امت کے مفادات کی حفاظت کے لیے آپ کو مضبوطی ، ثابت قدمی اور
۳۳۳

راست بازی عطا فرمائے۔
صدر پرویز مشرف کے نام خط
منسلكات
ا۔ پاک بھارت تعلقات اور مسئلہ کشمیر
۲ کشمیر: اقوام متحدہ اور جہاد آزادی - کشمیر کی تحریک جہاد: خطرات اور امکانات -۴ کشمیر: اصل مسئلہ اور حقیقی چیلنج
۔ اسلام اور جمہوریت: چند نظری اور عصری پہلو ۶۔ عالمی صورت حال: استمبر کے بعد ۷۔ خورشید احمد ( کوائف حیات)
۳۳۴
نیک تمناؤں کے ساتھ
آپ کا مخلص پروفیسرخورشیداحمد
(انگریزی سے ترجمہ)


۲۴ اپریل ۲۰۱۳ء
جناب ڈاکٹر محمد مرسی
صدر، حکومت مصر، قاہرہ
محترم بھائی ڈاکٹر محمد مرسی
السلام علیکم ورحمۃ اللہ
امید ہے کہ آپ ایمان اور صحت کی بہترین حالت میں ہوں گے۔
آپ کے دورہ پاکستان کے موقع پر ، آپ سے ملاقات یقیناً خوشی اور افتخار کا باعث تھی۔ میرے اور میرے ساتھیوں کے پاس ان ملاقاتوں میں ہونے والی گفتگو کی خوشگوار یادیں محفوظ ہیں۔ جیسا کہ ہماری گفتگو میں طے پایا تھا، میں آپ کو مسئلہ کشمیر کے متعلق ایک مختصر نوٹ بھیج رہا ہوں۔ جس میں اس مسئلے کی نوعیت بیان کی گئی ہے اور بتایا گیا ہے کہ کون سی چیزیں کی جانی چاہیں۔ میں اس نوٹ کے ساتھ چند نیسے بھی ارسال کر رہا ہوں جو نوٹ میں موجود مواد کی مزید دلالت کرتے ہیں۔ ان کو بھیجنے کا مقصد یہ ہے کہ آپ کی نظر سے گزر جائیں اور پھر آپ جو مناسب، ضروری عملی اقدام اٹھانا چاہیں۔
ہم سب اللہ سبحانہ و تعالیٰ سے دعا گو ہیں کہ وہ آپ کو اور آپ کی ٹیم کو یہ ہمت اور توفیق دے کہ آپ اپنے خلاف اور اپنی حکومت کے خلاف کی جانے والی تمام سازشوں سے کامیابی سے نمٹ سکیں۔ ہمیں یقین ہے کہ اللہ سبحانہ و تعالیٰ ضرور آپ کی مدد بھی کرے گا اور آپ کی حفاظت بھی۔ ہم اللہ سے یہ دعا بھی کرتے ہیں کہ وہ آپ کو ایسا بہترین موقع عطا فرمائے کہ آپ برادر ملک مصر، مسلم امہ اور
اسلام کی خدمت کر سکیں ۔
۳۳۵

صدر محمد مرسی کے نام خط
ہمیں امید ہے کہ آپ فلسطین کے ساتھ ساتھ جموں وکشمیر جس پر بھارت نے قبضہ کر
رکھا ہے کے مظلوم بہن بھائیوں کے مسائل کو حل کرنے کے لیے، جو بھی آپ سے بن پڑا، ضرور
کریں گے۔
ذاتی طور پر بہت سی نیک تمناؤں کے ساتھ
آپ کا بھائی پروفیسر خورشید احمد
(انگریزی سے ترجمہ)
